
Na osnovu člana 10. i člana 11. tačka 28. Zakona o 

Komisiji za vrijednosne papire ("Službene novine Federacije 
BiH", br. 39/98, 36/99, 33/04, 92/13, 6/17), člana 69. stav (3) i 
člana 103. Zakona o tržištu vrijednosnih papira ("Službene 
novine Federacije BiH", br. 85/08, 109/12, 86/15, 25/17), 
Komisija za vrijednosne papire Federacije Bosne i Hercegovine, 
na 630. sjednici održanoj 21.11.2019. godine, je donijela 

PRAVILNIK 
O VOĐENJU REGISTRA PROFESIONALNIH 

POSREDNIKA I REGISTRA BROKERA, 
INVESTICIJSKIH MENADŽERA I INVESTICIJSKIH 

SAVJETNIKA 

I - OPŠTE ODREDBE 

Član 1. 
(1) Pravilnikom o vođenju registra profesionalnih posrednika i 

registra brokera, investicijskih menadžera i investicijskih 
savjetnika (u daljem tekstu: Pravilnik) se propisuje sadržaj, 
održivost sadržaja i način vođenja registara izdatih, 
obustavljenih i oduzetih/ukinutih dozvola profesionalnih 
posrednika i dozvola brokera, investicijskih menadžera i 
investicijskih savjetnika (u daljem tekstu: specijalista u 
prometu). 

(2) Pod profesionalnim posrednikom u smislu ovog Pravilnika 
se podrazumijeva pravno lice (u daljem tekstu: 
profesionalni posrednik) koje obavlja poslove iz člana 67. 
stav (1) Zakona o tržištu vrijednosnih papira (u daljem 
tekstu: Zakon o tržištu). 

(3) Odredbe ovog Pravilnika shodno se primjenjuju na banke 
koje obavljaju poslove iz člana 67. Zakona o tržištu 
vrijednosnih papira. 

Član 2. 
Komisija za vrijednosne papire (u daljem tekstu: Komisija) 

vodi: 
a) Registar profesionalnih posrednika za obavljanje 

poslova u prometu vrijednosnih papira, i 
b) Registar specijalista u prometu vrijednosnih papira. 

Član 3. 
(1) Upis podataka u registar profesionalnih posrednika i 

registar specijalista u prometu ima karakter evidencije 
podataka radi kontinuiranog praćenja podataka o 
ispunjavanja uslova za dozvolu koju ima profesionalni 
posrednik i specijalista u prometu. 

(2) Upis podataka iz stava (1) ovog člana Komisija vrši po 
službenoj dužnosti i/ili po podnesenoj prijavi/prijavi sa 
prilogom prijave (u daljem tekstu: prijava) koje su u prilogu 
ovog Pravilnika. 

(3) Profesionalni posrednik i specijalista u prometu koji ne 
postupi po odredbama ovog Pravilnika se nalazi u svojstvu 
neispunjavanja uslova za održivost dozvole za obavljanje 
određene vrste posla sa vrijednosnim papirima za koje ima 
dozvolu. 

II - REGISTAR PROFESIONALNIH POSREDNIKA 

Član 4. 
(1) Registar profesionalnih posrednika sadrži sljedeće podatke: 

a) Naziv profesionalnog posrednika i adresa, 
b) Organizacijski oblik, 
c) Jedinstveni identifikacijski broj (dodjeljuje Komisija), 
d) Vrsta posla za koji je izdata dozvola, sa brojem 

rješenja i datumom izdavanja, 
e) Datum i broj akta o obustavljanju/ukidanju 

(oduzimanju) dozvole, 

f) Podaci o osnivačima (ime i prezime, JMB i adresa 
prebivališta/boravišta za fizičko lice, a za pravno lice 
naziv/ime i prezime osnivača, članovi tijela osnivača), 
i iznosu osnivačkog uloga, 

g) Osnovni kapital, 
h) Ime i prezime direktora/rukovodioca organizacijskog 

dijela profesionalnog posrednika i JMB, podaci o 
saglasnosti/prestanku saglasnosti po aktu Komisije i 
podaci o obuci, 

i) Nadzorni odbor (ako je Statutom predviđen), 
j) Specijalisti u prometu vrijednosnih papira zaposleni 

kod profesionalnog posrednika (dozvola i podaci iz 
dozvole: ime i prezime, broj i datum izdavanja 
dozvole, datum početka i datum prestanka obavljanja 
poslova iz dozvole). 

(2) U registar profesionalnih posrednika se upisuju sve 
promjene podataka iz stava (1) ovog člana. 

(3) U registru profesionalnih posrednika se vodi kaznena 
evidencija i evidencija o mjerama koje izriče Komisija. 

(4) Podaci iz stava (3) ovoga člana se ne upisuju u registarski 
list koji se dostavlja profesionalnom posredniku. 

Član 5. 
(1) Evidencijski broj profesionalnog posrednika u registru 

profesionalnih posrednika u prometu vrijednosnih papira 
ima sljedeće obilježje: 
a) Redni broj pod kojim se vodi profesionalni posrednik 

u evidenciji (jedinstven broj), 
b) Redni broj pod kojim se izdaje dozvola za određeni 

posao za koji se traži izdavanje dozvole (jedinstven 
dvocifren broj), 

c) Oznaka godine izdavanja dozvole (dvocifren broj). 

Član 6. 
(1) Upis profesionalnog posrednika u registar profesionalnih 

posrednika i svih podataka iz ovog Pravilnika se vrši po 
službenoj dužnosti kod prvog izdavanja dozvole/dozvola 
profesionalnom posredniku. 

(2) Prilikom promjene podataka koji se vode u registru 
profesionalnih posrednika, profesionalni posrednik je dužan 
obavijestiti Komisiju o promjeni putem prijave za upis 
podataka, na način određen ovim Pravilnikom. 

(3) Prijava se podnosi u roku od sedam (7) dana od nastanka 
promjene. 

(4) Po prijavi profesionalnog posrednika Komisija vrši upis 
podataka u registar profesionalnih posrednika i o izvršenom 
upisu obavještava profesionalnog posrednika dostavljanjem 
registarskog lista. 

Član 7. 
(1) Profesionalni posrednik promjenu podataka vrši prijavom 

sa dokazima, i to: 
a) Uz prijavu za promjenu podataka o 

osnivaču/udjeličaru koji nije kvalificirani udjeličar 
dostavlja: 
1. Naziv/ime i prezime osnivača/udjeličara/ 

dioničara, adresa, ID za pravna lica, 
2. Za pravna lica sudska registracija i podaci o 

ovlaštenom licu pravnog lica (drugi podaci i 
dokazi od značaja za identifikaciju osnivača, u 
slučaja kada se identifikacija ne može utvrditi iz 
sudske registracije), 

3. Za fizička lica ime i prezime i ime jednog 
roditelja, broj lične karte, izdavalac (MUP) 
datum i mjesto izdavanja, mjesto i adresa 
stanovanja, JMB, 

4. Dokaz iz člana 90. stav (1) tačka d) Zakona o 
tržištu, 

5. Izmjenu osnivačkog akta (kod društva oblika 
d.o.o.) pri čemu se osnivački akt kada se radi o 
kvalificiranim udjelima dostavlja nakon 
dobivanja saglasnosti Komisije; 

b) Za upis/promjenu (povećanje/smanjenje) osnovnog 
kapitala, dostavlja: 
1. Izmjenu osnivačkog akta, 
2. Odluku o povećanju/smanjenju osnovnog 

kapitala, 
3. Dokaze iz člana 72., člana 73. i člana 74. 

Zakona o tržištu, 
4. Rješenje suda o promjeni podataka u registru 

kod suda; 
c) Za upis promjenu sjedišta, dostavlja: 

1. Izmjenu osnivačkog akta, 
2. Dokaz iz člana 90. stav (3) Zakona o tržištu, 
3. Rješenje o promjeni podataka kod suda; 

d) Za upis/promjenu naziva dostavlja: rješenje suda o 
upisu u registar kod suda, 

e) Za upis/brisanje podružnice/poslovne jedinice 
dostavlja rješenje suda o upisu ili brisanju iz registara 
od suda/nadležnog organa. 

(2) Uvid u identifikacijski dokument fizičkog lica iz stava (1) 
tačka a) ovoga člana vrši profesionalni posrednik koji 
popunjava podatke priloga prijave i time potvrđuje 
ispravnost podataka u koje je izvršio uvid, ili dostavlja 
ovjerenu kopiju ličnog dokumenta uz pristanak fizičkog lica 
na koje se odnosi identifikacija. 

(3) Profesionalni posrednik organizovan kao d.d. za upis 
promjena neće dostavljati dokumentaciju koju je dostavio 
podnošenjem zahtjeva za upis podataka u registru emitenata 
kod Komisije. 

(4) Podaci upisani u registar emitenata kod Komisije se 
smatraju podacima koji su izmijenjeni u registru 
profesionalnih posrednika. 

(5) Komisija može zatražiti i druge podatke/dokumente ako 
ocijeni da je to neophodno kod upisa promjene podataka. 

(6) Nakon upisa promjene podataka o promjeni naziva, 
sjedišta, osnivača, osnovnog kapitala u registru 
profesionalnih posrednika, profesionalni posrednik ima 
obavezu dostavljanja rješenja o upisu u registar kod suda. 

(7) Podaci o upisu podataka iz stava (3) ovoga člana kod suda 
se evidentiraju u registar profesionalnih posrednika putem 
prijave Komisiji uz koju se dostavlja rješenje suda o upisu. 

(8) Podaci o ovlaštenom licu profesionalnog posrednika i 
udjeličaru koji ima kvalificirani udio u registar 
profesionalnih posrednika se upisuju po službenoj dužnosti 
po izdavanju rješenja Komisije, uz obavezu profesionalnog 
posrednika shodno organizacijskom obliku (d.o.o. ili d.d.) 
da dostavi rješenje suda o upisu tih podataka kod suda (ako 
se ti podaci upisuju kod suda). 

Član 8. 
Datum nastanka promjena po prijavama iz člana 7. ovog 

Pravilnika je: 
a) datum upisa promjene osnivača (udjeličara) kod suda 

za upis podataka po prijavi iz tačke a) člana 7. ovog 
Pravilnika; 

b) datum osiguranja uslova za preseljenje (pripremljen 
poslovni prostor), za upis podataka po prijavi iz tačke 
b) člana 7. ovog Pravilnika; 

c) datum upisa osnovnog kapitala kod suda odluke o 
promjeni osnovnog kapitala za upis podataka po 
prijavi iz tačke c) člana 7. ovog Pravilnika, 

d) datum rješenja suda o upisu naziva, sjedišta/adrese i 
podružnice/poslovne jedinice profesionalnog 

posrednika po prijavi iz tačke d) i e) člana 7. ovog 
Pravilnika. 

Član 9. 
(1) Uz prijavu za upis/promjenu Nadzornog odbora, 

profesionalni posrednik dostavlja odluku o imenovanju 
članova Nadzornog odbora (ako je Statutom predviđen 
Nadzorni odbor). 

(2) Uz prijavu za upis/promjenu specijalista u prometu kod 
profesionalnih posrednika se unose podaci naznačeni u 
obrascu prijave. 

(3) Datum nastanka promjene iz stava (1) i stava (2) ovog člana 
je: 
a) datum imenovanja Nadzornog odbora (stav (1) ovog 

člana), 
b) datum rješenja Komisije o izdatoj/obustavljenoj/ 

ukinutoj (oduzetoj) dozvoli i/ili datum rasporeda 
zaposlenika i/ili datum zapošljavanja lica sa dozvolom 
(stav (2) ovog člana). 

Član 10. 
Na profesionalne posrednike koji su organizovani kao 

dionička društva primjenjuju se odredbe ovog Pravilnika i 
posebnog Pravilnika Komisije o upisu i vođenju registra 
emitenata kod Komisije ako nije u suprotnosti sa odredbama 
ovoga Pravilnika. 

Član 11. 
Komisija za vrijednosne papire, bez podnošenja prijave, u 

registar profesionalnih posrednika unosi podatke o: 
a) dozvolama profesionalnog posrednika, 
b) direktoru/rukovodiocu organizacijskog dijela, 
c) kvalificiranim udjelima profesionalnih posrednika, 
d) izrečenim sankcijama/mjerama. 

III - REGISTAR SPECIJALISTA U PROMETU 
VRIJEDNOSNIH PAPIRA 

Član 12. 
(1) Registar specijalista u prometu vrijednosnih papira sadrži 

sljedeće podatke: 
a) Ime i prezime lica kojem se izdaje dozvola sa JMB, 
b) Datum i broj uvjerenja o sticanju zvanja, 
c) Datum izdavanja/obustavljanja/ukidanja (oduzimanja) 

dozvole i broj rješenja, 
d) Broj oznake dozvole iz člana 13. ovog Pravilnika, 
e) Vrsta posla za koji se izdaje dozvola (broker, 

investicijski menadžer, investicijski savjetnik) 
f) Evidencija o zaposlenju na tržištu vrijednosnih papira. 

(2) U registar iz stava (1) ovog člana se upisuju sve promjene 
podataka. 

(3) U registru specijalista u prometu se vodi kaznena 
evidencija/evidencija o mjerama koje donosi Komisija. 

(4) Podaci o evidenciji iz stava (3) ovoga člana ne upisuju se u 
registarski list koji izdaje Komisija. 

Član 13. 
(1) Evidencijski broj dozvole u registru specijalista u prometu 

vrijednosnih papira ima sljedeća obilježja: 
a) Dozvola brokera: 

1. "B" označava vrstu dozvole, 
2. Oznaka godine izdavanja uvjerenja o položenom 

ispitu za brokera, koja sadrži obilježje godine 
(dvocifren broj), 

3. Redni broj pod kojim se izdaje dozvola, 
4. Godina izdavanja dozvole. 

b) Dozvola investicijskog menadžera i investicijskog 
savjetnika: 
1. "I" označava vrstu dozvole, 

2. Oznaka godine izdavanja uvjerenja o položenom 
ispitu za investicijskog savjetnika/menadžera, 
koja sadrži obilježje godine (dvocifren broj), 

3. Redni broj pod kojim se izdaje dozvola, 
4. Godina izdavanja dozvole. 

Član 14. 
(1) U Registar specijalista u prometu se upisuju podaci o 

izdavanju/obustavljanju/ukidanju (oduzimanju) dozvola. 
(2) Imalac dozvole obavještava Komisiju, putem prijave, o 

promjeni: 
a) adrese prebivališta/boravišta, 
b) imena/prezimena, 
c) prestanku/zasnivanju radnog odnosa kod 

profesionalnog posrednika. 
(3) Komisija, bez podnošenja prijave specijaliste u prometu, 

vodi podatke o: 
a) izdavanju/obustavljanju/ukidanju (oduzimanju) 

dozvola, i 
b) sankcijama i izrečenim mjerama (kaznena evidencija). 

(4) Po prijavi brokera, investicijskih menadžera i investicijskih 
savjetnika Komisija vrši upis podataka u registar 
specijalista (brokera, investicijskih menadžera/investicijskih 
savjetnika) i o izvršenom upisu podataka iz stava (2) ovog 
člana obavještava podnosioca prijave dostavljanjem 
registarskog lista. 

IV - PRELAZNE I ZAVRŠNE ODREDBE 

Član 15. 
Komisija će profesionalne posrednike koji imaju važeću 

dozvolu do dana stupanja na snagu ovog Pravilnika upisati u 
registar profesionalnih posrednika i dodijeliti im jedinstven, 

neponovljiv i nepromjenjiv identifikacijski broj, te o tome 
obavijestiti profesionalnog posrednika. 

Član 16. 
(1) Sastavni dio ovog Pravilnika čine obrasci namijenjeni 

profesionalnom posredniku, i to: 
a) Prijava za upis/promjenu podataka profesionalnog 

posrednika kod Komisije za vrijednosne papire 
Federacije BiH, obrazac br. 1., kojeg dostavlja 
profesionalni posrednik; 

b) Prilog uz prijavu, obrazac br. 1., upis/promjena 
podataka u registru profesionalnih posrednika kod 
Komisije; 

c) Registarski list - podaci o profesionalnom posredniku, 
koji izdaje Komisija. 

(2) Sastavni dio Pravilnika su obrasci namijenjeni 
specijalistima u prometu, i to: 
a) Prijava za upis/promjenu upisanih podataka o brokeru, 

investicijskom menadžeru i investicijskom savjetniku, 
obrazac br. 2. - specijalisti u prometu; 

b) Registarski list - podaci o brokeru/investicijskom 
menadžeru/savjetniku, koji izdaje Komisija. 

Član 17. 
Ovaj Pravilnik stupa na snagu osmog dana od dana 

objavljivanja u "Službenim novinama Federacije BiH". 

Broj 01-02-1620/19 
21. novembra 2019. godine 

Sarajevo

Predsjednik
Komisije za vrijednosne papire 
Federacije Bosne i Hercegovine 

Mr. sc. Hasan Ćelam, s. r.

